Նախագիծ

Համաձայնագիր
Հայաստանի Հանրապետության կառավարության և Ռուսաստանի Դաշնության կառավարության միջև ռուս-հայկական մարդասիրական արձագանքման կենտրոնի ստեղծման 


Հայաստանի Հանրապետության կառավարությունը և Ռուսաստանի Դաշնության կառավարությունը (այսուհետ` Կողմեր),


Ղեկավարվելով 1994 թվականի օգոստոսի 17-ին ստորագրված Հայաստանի Հանրապետության կառավարության և Ռուսաստանի Դաշնության կառավարության միջև արդյունաբերական վթարների ու տարերային աղետների կանխման և դրանց հետևանքների վերացման ասպարեզում համագործակցության մասին Համաձայնագրով՝       համաձայնեցին ներքոգրյալի մասին.
Հոդված 1


Կողմերը հիմնադում են ռուս-հայկական մարդասիրական արձագանքման կենտրոն (այսուհետ` Կենտրոն)` Հայաստանի Հանրապետության, Ռուսաստանի Դաշնության և այլ երկրների տարածքներում արտակարգ մարդասիրական աջակցության խնդիրների կատարման նպատակով:

Հոդված 2


Կենտրոնը ստեղծվում է Հայաստանի Հանրապետության տարածքում: Կենտրոնն իրավունք ունի ստեղծել մասնաճյուղեր Հայաստանի Հանրապետության տարածքում:

Հոդված 3


Կենտրոնը հանդիսանում է միջկառավարական մարդասիրական ոչ առևտրային կազմակերպություն` օժտված իրավաբանական անձի իրավունքներով Կողմերի պետությունների տարածքներում` համաձայն դրանց ազգային օրենսդրությանն:
Կենտրոնը հաշվառում է Հայաստանի Հանրապետության տարածքում՝ Հայաստանի Հանրապետության օրենսդրությանը համապատասխան:

Հոդված 4


Կենտրոնն իր գործունեությունը իրականացնում է սույն Համաձայնագրին, Կողմերի պետությունների մասնակցությամբ այլ միջազգային պայմանագրերին, Հայաստանի Հանրապետության օրենսդրության և Կենտրոնի կանոնադրության համաձայն: Իր գործունեությունը իրականացնելիս Կենտրոնը փոխգործակցում է Հայաստանի Հանրապետության պետական և տեղական ինքնակառավարման մարմինների, ինչպես նաև մասնագիտացված և այլ միջազգային կառույցների հետ:
Հոդված 5


Կենտրոնն իրականացնում է հետևյալ խնդիրների կատարումը`

մասնակցություն արտակարգ իրավիճակների կանխարգելման և վերացման, ներառյալ հրդեհաշիջման միջոցառումներին,

հրատապ մարդասիրական օգնության տրամադրում արտակարգ իրավիճակներից տուժած բնակչությանը,

Հայաստանի Հարապետության և այլ երկրների տարածքներում համատեղ նախագծերի և ծրագրերի իրականացում,

մասնագետների պատրաստում և մարդասիրական ականազերծման նախագծերի իրականացում,

արտակարգ իրավիճակների կանխման և վերացման բնագավառում մասնագետների ուսուցանում և վերապատրաստում,

ժամանակակից հրշեջ-փրկարարական միջոցների և տեխնոլոգիաների ցուցադրում և փորձարկումների իրականացում,
Կենտրոնի ստեղծման նպատակներին չհակասող այլ խնդիրների իրականացում:

Հոդված 6


Սույն Համաձայնագրի իրականացումը հանձնարարվում է Կողմերի լիազոր մարմիններին`


Հայկական կողմից` Հայաստանի Հանրապետության արտակարգ իրավիճակների նախարարությանը,

Ռուսական կողմից` Ռուսաստանի Դաշնության քաղաքացիական պաշտպանության, արտակարգ իրավիճակների և տարերային աղետների հետևանքների վերացման նախարարությանը:

Սույն Համաձայնագրի իրականացման և փոխգործակցության խորացման նպատակով Կողմերի լիազոր մարմիններից յուրաքանչյուրը նշանակում է իր ներկայացուցչին մյուս Կողմի լիազոր մարմնում:
Հոդված 7


Կենտրոնի հայկական անձնակազմի իրավական կարգավիճակը որոշվում է Հայաստանի Հանրապետության օրենսդրությամբ: 


Կենտրոնի ռուսական անձնակազմը Հայաստանի Հանրապետության տարածքում գտնվելիս, ունի այն իրավական կարգավիճակը, որը համարժեք է Հայաստանի Հանրապետությունում Ռուսաստանի Դաշնության դեսպանության վարչատեխնիկական անձնակազմի կարգավիճակին` համաձայն դիվանագիտական հարաբերությունների մասին Վիեննայի 1961թ. ապրիլի 18-ի կոնվենցիայի:
Հոդված 8


Կենտրոնը ստեղծվում է Կողմերի սկզբնական փայավճարների հիման վրա:


Կողմերի փայատիրական սկզբնական վճարը ներառում է Հայաստանի Հանրապետության և Ռուսաստանի Դաշնության բյուջետային միջոցները, ինչպես նաև օգտագործման իրավունքով Կողմերի կողմից Կենտրոնին տրամադրած շարժական և անշարժ գույքը:
Հոդված 9


Կենտրոնի գույքը ներառում է դրամական միջոցներ և  փայատիրական սկզբնական վճարման եղանակով օգտագործման իրավունքով տրամադրած Կողմերի գույքը, ինչպես նաև գույքը, դրամական և այլ միջոցներ, ներառյալ Կենտրոնի գործունեության ընթացքում ստեղծած կամ ձեռք բերած մտավոր սեփականությունը: 


Կենտրոնի գույքը չի կարող ենթարկվել խուզարկման, օտարման, բռնագրավման և վարչարարական ու դատական այլ  ձևի միջամտման:
Հոդված 10


Կենտրոնի կառավարման և վերահսկման մարմիններն են` վարչությունը, տնօրինությունը և վերահսկիչ հանձնաժողովը:

Հոդված 11

Վարչությունը Կենտրոնի կառավարման գերագույն մարմինն է:

Վարչության կազմում  յուրաքանչյուր Կողմից ընդգրկվում են երեք մարդ, որոնք նշանակվում են իրավահավասարության սկզբունքով Կողմերի լիազոր մարմինների ղեկավարների կողմից: 


Վարչությունը որոշումներ է ընդունում փոխհամաձայնության հիման վրա` Կենտրոնի կանոնակարգով սահմանված կարգով:

Հոդված 12


Կենտրոնի տնօրինությունը հանդիսանում է Կենտրոնի գործադիր մարմին:

Կենտրոնի տնօրինությունը ներառում է տնօրենին, համատնօրենին, տնօրենի տեղակալներին, տնօրինության անդամներին, որոնք նշանակվում են իրավահավասարության  սկզբունքով` Կողմերի լիազոր մարմինների ղեկավարների կողմից:
Հոդված 13


Վերահսկիչ հանձնաժողովը հանդիսանում է Կենտրոնի վերահսկման մարմին:


Վերահսկիչ հանձնաժողովի կազմում յուրաքանչյուր Կողմից ընդգրկվում են երեք մարդ, որոնք նշանակվում են իրավահավասարության սկզբունքով` Կողմերի լիազոր մարմինների ղեկավարների կողմից: 
Հոդված 14


Կենտրոնի կառուցվածքը, գործունեության կազմակերպումը, ինչպես նաև վերակազմավորման կարգը սահմանվում է Կենտրոնի կանոնադրությամբ: 

Կենտրոնի կանոնադրությունը հանդիսանում է սույն Համաձայնագրի անբաժանելի  մասնը:
Հոդված 15


Կենտրոնի ֆինանսավորումը իրականացվում է Կողմերի բյուջետային միջոցների, ինչպես նաև տարբեր դրամաշնորհների, Կենտրոնի գործունեության սատարմանն շահագրգիռ իրավաբանական և ֆիզիկական անձանց նվիրատվությունների և վճարումների հաշվին:

Հոդված 16


Կենտրոնի կողմից իրականացվող նախագծերում և ծրագրերում կարող են մասնակցել միջազգային կազմակերպությունները, երրորդ պետությունները, ինչպես նաև այդ պետությունների իրավաբանական և ֆիզիկական անձիք` Կողմերի իրավասու մարմինների փոխադարձ համաձայնությամբ և այնպիսի պայմաններով, որոնք որոշվում են մասնակցի և Կողմերի իրավասու մարմինների միջև ձեռք բերված պայմանավորվածություններով: 
Հոդված 17


Կենտրոնի պաշտոնական լեզուներն են` հայերենը և ռուսերենը:

Հոդված 18


Կենտրոնի գործունեությանն առնչվող անհաղթահարելի հանգամանքների դեպքում, սույն Համաձայնագրի Հոդված 6 նշված Կողմերի լիազոր մարմինները կարճ ժամկետում ձեռնարկում են  նրա աշխատակիցների կյանքի անվտանգ պայմանների ապահովման, ինչպես նաև Կենտրոնի գույքի պահպանմանն և Կենտրոնի գործառության շուտափույթ վերականգնմանն ուղղված անհրաժեշտ միջոցներ:
Հոդված 19


Կենտրոնի գործունեության ապահովման համար Կողմերը Կենտրոնին տրամադրում են արտոնություններ, գերակայություններ և անձեռնմխելիություն:


Սույն հոդվածում նշած արտոնությունները, գերակայությունները և անձեռնմխելիությունը սահմանվում են Կողմերի առանձին համաձայնությամբ:

Հոդված 20

Կենտրոնի գործունեության դադարեցման դեպքում և համաձայն սույն Համաձայնագրի հոդված 24, Կողմերը ձևավորում են լուծարային հանձնաժողով և որոշում նրա աշխատանքի պայմաններն ու կարգը:
Հոդված 21


Սույն Համաձայնագրի իրականացման և ընկալման վեճերն ու տարաձայնությունները լուծվում են Կողմերի միջև բանակցությունների և խորհրդակցությունների  միջոցով:

Հոդված 22


Սույն Համաձայնագիրը կարող է փոխվել Կողմերի փոխադարձ համաձայնությամբ: Փոփոխությունները ձևակերպվում են առանձին արձանագրություններով, որոնք ուժի մեջ են մտնում սույն Համաձաայնագրի հոդված 24 նախատեսված կարգով:  

Հոդված 23


Այն դեպքում, եթե երրորդ պետությունները ցանկություն հայտնեն Կենտրոնին անդամակցելու, Կողմերը փոխադարձ համաձայնությամբ կարող են կնքել Կենտրոնը միջազգային միջկառավարական կազմակերպության վերաձևավորելու մասին նոր միջազգային պայմանագիր և օժտել այն միջազգային սուբյեկտի իրավունքով, ինչը նախատեսում է նրան միանալու երրորդ պետությունների հնարավորությունը:
Հոդված 24


Սույն Համաձայնագիրը ուժի մեջ է մտնում նրա ուժի մեջ մտնելու համար անհրաժեշտ ներպետական ընթացակարգերի կատարման մասին գրավոր ծանուցում ստանալուց 30 օր հետո:


Համաձայնագիրը գործում է 5 տարի, ուժի մեջ մտնելու պահից և ինքնաբերաբար երկարեցվում է հաջորդ 5 տարիների ժամանակահատվածներով, եթե Կողմերից որևէ մեկը գրավոր չհայտնի մյուս Կողմին այն լուծելու (դադարեցնելու գործողությունը) իր մտադրության մասին՝ սույն Համաձայնագրի հերթական ժամանակահատվածի վերջնաժամկետից  առնվազն 6 ամիս առաջ:


Կատարված է ք.                              2013թ                      երկու բնօրինակներով հայերեն և ռուսերեն, ընդ որում երկու տեքստերն էլ հավասարազոր են:

Հայաստանի Հանրապետության                     Ռուսաստանի Դաշնության
կառավարության կողմից


           կառավարության կողմից
Հավելված

Ռուսաստանի Դաշնության կառավարության և Հայաստանի Հանրապետության կառավարության միջև ռուս-հայկական մարդասիրական արձագանքման կենտրոնի ստեղծման վերաբերյալ  2013թ.  Համաձայնագրի

Կանոնադրություն

Ռուս-հայկական մարդասիրական արձագանքման կենտրոնի

Հոդված 1


Սույն Կանոնադրությունը (այսուհետ` Կանոնադրություն) սահմանում է ռուս-հայկական մարդասիրական արձագանքման կենտրոնի կարգավիճակը, կառավարման մարմինները, ձևավորման և գործունեության կարգը:

Հոդված 2


Կենտրոնը հանդիսանում է Հայաստանի Հանրապետության և այլ պետությունների տարածքներում արտակարգ մարդասիրական արձագանքման խնդիրների կատարման աջակցության նպատակով ստեղծված միջկառավարական մարդասիրական ոչ առևտրային կազմակերպություն:

Հոդված 3


Կենտրոնի հիմնադիրներն են` Ռուսաստանի Դաշնության կառավարությունը և Հայաստանի Հանրապետության կառավարությունը (այսուհետ` Հիմնադիրներ):


Կենտրոնն ունի իրավաբանական անձի կարգավիճակ` համաձայն իր տեղակայման պետության օրենսդրության:


Կենտրոնի տեղակայման վայրն է` Հայաստանի Հանրապետության  Կոտայքի մարզի Գետարգել գյուղ:

Հոդված 4


Կենտրոնն ունի ինքնուրույն հաշվեկշիռ, կնիք և իր անվանմամբ ձևաթղթեր: Կենտրոնը իրավասու է ստեղծելու  մասնաճյուղեր և ներկայացուցչություններ:

Հոդված 5


Կենտրոնը իրավունք ունի բացել բանկային հաշիվներ, կնքել պայմանագրեր և կողմ հանդիսանալ դատական գործընթացի ժամանակ:

Հոդված 6


Կենտրոնի պաշտոնական լեզուներն են` հայերենը և ռուսերենը:

Հոդված 7


Կենտրոնը իրականացնում է հետևյալ խնդիրների կատարումը`

1. մասնակցություն արտակարգ իրավիճակների կանխարգելման և վերացման, ներառյալ հրդեհաշիջման միջոցառումներին,

2. հրատապ մարդասիրական օգնության տրամադրում արտակարգ իրավիճակներից տուժած բնակչությանը,

3. ՀՀ և այլ երկրների տարածքներում համատեղ նախագծերի և ծրագրերի իրականացում,

4. մասնագետների պատրաստում և մարդասիրական ականազերծման նախագծերի իրականացում,

5. արտակարգ իրավիճակների կանխման և վերացման բնագավառում մասնագետների ուսուցանում և վերապատրաստում,

6. ժամանակակից հրշեջ-փրկարարական միջոցների և տեխնոլոգիաների փորձարկումների իրականացում և ցուցադրում,

7. կենտրոնի ստեղծման նպատակներին չհակասող այլ խնդիրների իրականացում:


Կենտրոնի խնդիրների կատարման համար Կողմերը հատկացնում են համաձայնեցված քանակությամբ ուժեր և միջոցներ, ինչպես նաև ստեղծվում և պահպանվում են նյութատեխնիկական միջոցների պաշարներ:

Հոդված 8


Կենտրոնի կառավարման և վերահսկման մարմիններն են` վարչությունը, տնօրինությունը և վերահսկիչ հանձնաժողովը:

Հոդված 9


Վարչությունը հանդիսանում է Կենտրոնի կառավարման գերագույն մարմինը:


Վարչության կազմում  ընդգրկվում են 6 անդամներ, այդ թվում`

· ՌԴ ՔՊ, արտակարգ իրավիճակների և տարերային աղետների հետևանքների վերացման նախարարի կողմից նշանակված 3 անդամներ, որոնցից մեկը հանդիսանում է Վարչության համանախագահ,

· ՀՀ արտակարգ իրավիճակների նախարարի  կողմից նշանակված 3 անդամներ, որոնցից մեկը հանդիսանում է Վարչության համանախագահ:

Հոդված 10


Վարչության անդամները նշանակվում են երեք տարով, կրկնակի նշանակման հնարավորությամբ:

Հոդված 11


Կենտրոնի Վարչությունը աշխատում է նիստերի, այդ թվում ինտերակտիվ ռեժիմով անցկացվող ձևաչափով:


Վարչության նիստը հրավիրվում է Վարչության համանախագահի կողմից:


Վարչության համանախագահը կարող է հրավիրել նիստ նաև վարչության որևէ անդամի կամ Կենտրոնի տնօրենի գրավոր հայցման դեպքում: Վարչության նիստերին Վարչության համանախագահները նախագահում են հերթականությամբ:

Հոդված 12


Վարչությունը անցկացնում է տարեկան առնվազն 2 նիստ:


Վարչության նիստը իրավասու է, եթե մասնակցում են նրա անդամների կեսից ավելին: 


Վարչությունը որոշումներ է ընդունում փոխհամաձայնության  հիման վրա:


Վարչության յուրաքանչյուր անդամ քվեարկելիս ունի մեկ ձայն:

Հոդված 13


Կենտրոնի Վարչությունը`

1. հավանություն է տալիս Կենտրոնի ֆինանսական պլանին,

2. հաստատում է հաշվեկշիռը և Կենտրոնի գործունեության հաշվետվությունը,

3. հաստատում է Կենտրոնի աշխատանքային և զարգացման պլանները,

4. մասնակցում է Կենտրոնի ուժերի և միջոցների օգտագործման որոշումների պատրաստմանը,

5. համաձայնեցնում է Կենտրոնի կառուցվածքը, հաստիքացուցակը, ինչպես նաև Կենտրոնի, վարչության, վերահսկիչ  հանձնաժողովի կանոնակարգերը և Կենտրոնի գործունեությունը սահմանող այլ նորմատիվային իրավական փաստաթղթեր,

6. կողմերի լիազոր մարմիններին է ներկայացնում Կենտրոնի Կանոնադրության մեջ փոփոխություններ մտցնելու առաջարկություններ,

7. իրականացնում է այլ գործառույթներ` համաձայն Կենտրոնի ստեղծման Համաձայնագրի և սույն Կանոնադրության:

Հոդված 14


Վարչության անդամի իրավասությունները վերջանում են`

1. գործողության ժամկետի լրացման դեպքում,

2. վարչության անդամի խնդրանքի դեպքում,

3. վեց ամսից ավել Վարչության անդամի պարտականությունների կատարման անհնարինության դեպքում,

4. պաշտոնից ազատելու դեպքում:

Վարչության անդամի պաշտոնից հանելու որոշումը ընդունում է նրան նշանակած լիազոր մարմնի ղեկավարը:


Վարչության նոր անդամի նշանակումը կատարվում է Վարչության անդամի պաշտոնից ազատելու որոշումը ընդունելուց 30 օրվա ընթացքում:

Հոդված 15


Կենտրոնի տնօրինությունը հանդիսանում է Կենտրոնի գործադիր մարմին:


Կենտրոնի տնօրինությունը ներառում է` տնօրենին, համատնօրենին, տեղակալներին, և տնօրինության այլ անդամներին, որոնք նշանակվում են երկու տարի ժամկետով  իրավահավասարության սկզբունքով և կրկնակի նշանակման հնարավորությամբ:


Տնօրենին, համատնօրենին և տնօրենի տեղակալներին նշանակում  են Կողմերի լիազոր մարմինների ղեկավարները: 


Կենտրոնի ստեղծումից առաջին երկու տարվա ժամանակահատվածի համար տնօրենի պաշտոնում նշանակվում է հայկական Կողմի ներկայացուցիչը, իսկ Կենտրոնի համատնօրեն` ռուսական Կողմի ներկայացուցիչը:


Կենտրոնի տնօրինության անդամ կարող է նշանակվել ՌԴ կամ ՀՀ քաղաքացիություն ունեցող անձ:

Հոդված 16


Կենտրոնի տնօրինությունը ղեկավարում է Կենտրոնի շահերը ներկայացնող տնօրենը, որը օժտված է իրավունքներով և պարտականություններով` համաձայն Համաձայնագրի, սույն Կանոնադրության  և ՀՀ օրենսդրության:


Կենտրոնի տնօրենը`

1. հաստատում է Կենտրոնի գործունեության ներքին ընթացակարգերի կազմակերպման կանոնակարգը,

2. վերահսկում է Կենտրոնի աշխատանքի օրինականությունը,

3. սահմանում է Կենտրոնի աշխատակիցների պաշտոնական  պարտականությունները,

4. կազմակերպում և ղեկավարում է Կենտրոնի աշխատանքը,

5. կատարում է Կենտրոնի Վարչության որոշումները,

6. իրականացնում է այլ գործառույթներ` համաձայն Համաձայնագրի և սույն Կանոնադրության:

Հոդված 17


Կենտրոնի գործունեության սկզբունքային հարցերի վերաբերյալ որոշումները տնօրենը ընդունում է համաձայնեցնելով Կենտրոնի համատնօրենի հետ:


Այդ հարցերի ցանկը սահմանվում է Կենտրոնի կանոնակարգով:


Կենտրոնի համատնօրենը փոխարինում է Կենտրոնի տնօրենին նրա բացակայության ժամանակ և կատարում այլ պարտականություններ` համաձայն Կենտրոնի մասին կանոնակարգի:

Հոդված 18

Կենտրոնի տնօրենը ավարտում է իր լիազորությունները`

1. իր լիազորությունների ժամկետի ավարտման դեպքում,

2. անձնական խնդրանքով,

3. վեց ամսվա ընթացքում պարտականությունների կատարման անհնարինության դեպքում,

պաշտոնից ազատվելու դեպքում:


Տնօրենին, համատնօրենին և տնօրենի տեղակալներին պաշտոնից ազատելու որոշումը ընդունում է նրանց  նշանակած լիազոր մարմնի ղեկավարը:


Նոր պաշտոնյայի նշանակումը կատարվում է նրան պաշտոնից ազատելու որոշումը ընդունելուց 30 օրվա ընթացքում:

Հոդված 19


Վերահսկիչ հանձաժողովը հանդիսանում է Կենտրոնի վերահսկող մարմին:


Վերահսկիչ հանձնաժողովի կազմում ընդգրկված են 6 անդամներ, այդ թվում`

· ռուսական Կողմի լիազոր մարմնի ղեկավարի կողմից նշանակված երեք անդամներ,

· հայկական Կողմի լիազոր մարմնի ղեկավարի կողմից նշանակված երեք անդամներ:


Վերահսկիչ հանձնաժողովի անդամներ են նշանակվում Կենտրոնի աշխատակիցներ չհանդիսացող և  նրա գործունեության հետ առնչություն չունեցող անձիք


Վերահսկիչ հանձնաժողովի անդամների լիազորությունների  ժամկետն է` 3 տարի:

Հոդված 20


Վերահսկիչ հանձնաժողովը`

1. իրականացնում է Կենտրոնի ֆինանսական գործունեության վերահսկում,

2. ուսումնասիրում է հաշվետվությունները, հանրագումարային հաշվեկշիռը, այլ ակտեր, և պատրաստում է դրանց վերաբերյալ եզրակացություններ,

3. իրականացնում է այլ գործառույթներ` համաձայն Վերահսկիչ հանձնաժողովի կանոնակարգի:


Վերահսկիչ հանձնաժողովի անդամները իրավունք ունեն`

1. ծանոթանալ հաշվապահական հաշվառման, հաշվետվության, բանկային գործառույթների բոլոր փաստաթղթերի և Կենտրոնի գործունեությանն առնչվող այլ փաստաթղթերի հետ,

2. կենտրոնի աշխատակիցներից ստանալ պարզաբանումներ և տեղեկանքներ Վերահսկիչ հանձնաժողովի գործունեությանն առնչվող  հարցերի վերաբերյալ,

3. կենտրոնի Վարչության և Կենտրոնի Տնօրինության քննարկմանը ներկայացնել Կենտրոնի ֆինանսական գործունեությունը կանոնակարգող փաստաթղթերի լրացմանն ուղղված առաջարկություններ:


Վերահսկման արդյունքների հաշվետվությունը համապատասխան փաստաթղթերի կցմամբ Վերահսկիչ հանձնաժողովը ամեն տարի ներկայացնում է Կողմերի լիազոր մարմիններին:


Կողմերի լիազոր մարմինները կարող են հայցել Վերահսկիչ հանձնաժողովից լրացուցիչ նյութեր Կենտրոնի գործունեության վերաբերյալ:


Վերահսկիչ հանձնաժողովը պատրաստում է առանձին եզրակացություն Կողմերի լիազոր մարմինների ղեկավարներին, կանոնների և ընթացակարգերի խախտման փաստերի և Կենտրոնի ֆինանսական միջոցների ոչ նպատակային օգտագործման վերաբերյալ:

Հոդված 21


Կենտրոնի ֆինանսավորումը իրականացվում է`

1. հիմնադիրների բյուջետային միջոցների հաշվին,

2. կենտրոնի գործունեության աջակցմանը շահագրգիռ ֆիզիկական և իրավաբանական անձանց դրամաշնորհների և բարեգործական միջոցների հաշվին,

3. երրորդ պետությունների և միջազգային կազմակերպությունների կողմից կենտրոնին տրամադրած միջոցների հաշվին,

4. կենտրոնի գործունեության թույլատրված տեսակներից, այդ թվում ծառայությունների մատուցումից ստացված միջոցների հաշվին:


Կենտրոնի գործունեության ապահովման համար կարող է օգտագործվել այլ աղբյուրներից ստացված նյութական միջոցների և ծառայությունների աջակցությունը:

Հոդված 22


Կենտրոնը ստեղծվում է Հիմնադիրների փայատիրական վճարների հիման վրա:


Կողմերի փայատիրական սկզբնական վճարը ներառում է Ռուսաստանի Դաշնության և Հայաստանի Հանրապետության  բյուջետային միջոցները, ինչպես նաև օգտագործման իրավունքով Հիմնադիրների կողմից Կենտրոնին տրամադրած շարժական և անշարժ գույքը:


Կենտրոնի գույքը իր մեջ ներառում է Հիմնադիրների կողմից օգտագործման իրավունքով որպես փայատիրական սկզբնական վճար հանդիսացող դրամական միջոցները և գույքը, ինչպես նաև դրամական և այլ միջոցները՝ ներառյալ մտավոր սեփականությունը՝ ստեղծված կամ ձեռք բերված Կենտրոնի գործունեության ժամանակահատվածում:


Կենտրոնին հատկացվող գույքի գույքագրումը և հիմնադիրների փայատիրական վճարումների արժեքի գնահատումը կիրականացվի համատեղ հանձանժողովի կողմից` Կենտրոնի ստեղծումից հետո 4 ամիս ժամկետում:

Հոդված 23


Կենտրոնի գործունեության կազմակերպումը, ներառյալ արտակարգ իրավիճակներին արձագանքման և մարդասիրական օգնության տրամադրման կարգը սահմանվում են Կենտրոնի գործունեության կանոնակարգով:


Կենտրոնի գործունեության կանոնակարգը հաստատվում է Կողմերի լիազոր մարմինների ղեկավարների կողմից:

Հոդված 24


Կենտրոնի առանձին ակտով հաստատվում են ծառայողական գաղտնիք ներկայացնող  փաստաթղթերը և տեղեկությունները:


Ծառայողական գաղտնիք են ներկայացնում սույն հոդվածի առաջին պարբերությունում հիշատակված փաստաթղթերը և տվյալները, որոնց տրամադրումը չլիազորված անձին կարող է բերել բացասական հետևանքների Հիմնադիրների համար և վնաս հասցնել Կենտրոնի գործունեությանը:  

